Чишмәләр
(Сыйныф сәгате)
Альфира ГАБДУЛЛИНА,

Сарман районы Саклаубаш урта мәктәбенең I квалификация категорияле татар теле һәм әдәбияты укытучысы 
Максат: 
– туган җир, төбәк тарихын өйрәнү, эзләнү, материал табу; 
– укучыларда төбәк тарихын өйрәнүгә кызыксыну уяту; 
– туган җиргә мәхәббәт тәрбияләү.
Кичә барышы
(Зөһрә Сәхәбиева башкаруында «Җидегән чишмә» җыры уйнатыла. Шул көйгә кушылып сыйныф дәресе башлана.)
Укытучы. Туган ил! Туган җир! Туган авыл! Туган туфрак! Кеше өчен иң газиз, иң кадерле, иң кыйммәтле, иң мәгънәле сүзләр! Алар һәркемнең йөрәгендә яши. Безнең һәрберебезнең газиз туган йорты, нигезе урнашкан туган авылы бар. Һәр авылның үзенә генә хас, кабатланмас матурлыгы, хәзинәсе бар: сокланып туймаслык тугайлары, челтерәп аккан йөгерек чишмә буйлары, соры камышлар белән капланган түгәрәк  сазлыклары, балыклы күлләре, куе әрәмәләр белән уратып алган елга үзәннәре, сары гәрәбә бодай үсеп утырган иген кырлары, җырчы кошлар сайрап торган яшел урманнары, сый-нигъмәтләр белән туендыручы кара туфрагы, күкрәгеңне тутырып сулар һавасы, аллы-гөлле чәчәкле болыннары. Кая гына барсаң да, туган якның гүзәллеген, газизлеген бернәрсә дә алыштыра алмый. Туган авылыңның һәр сукмагы, һәр агачы, һәр үләне, аның барча кешеләре күңелгә ифрат та якын. Тәпиләп киткән, беренче тапкыр әттә-әннә дип әйтергә өйрәнгән вакыттан ук күңел түренә туган телебез аша кереп урнашкан ул кадерле төшенчәләр.
Табигать – тиңсез хәзинә. Ә кеше – табигатьнең бер өлеше. Кеше һәм табигать – бербөтен. Кеше һәм табигать – ул тормыш, ул яшәеш.
(Бер укучы яттан «Туган авылым» шигырен сөйли.)
Туган авылым – тау куенында, 
Борма инеш буенда. 
Кайларга гына барсам да,

Һаман минем уемда.
Хәтфә таулар, зифа таллар, 
Җиләкле үзәннәрең. 
Синдә генә сихри моңы

Тылсымлы чишмәләрнең.

Сылу кызларның тукыган 
Ашъяулыгын, сөлгесен. 
Чуклы чәчәкле шәлләрен,

Кушып йөрәк җылысын. 
Укытучы. Дөньяда ,тормышта иң кирәкле әйберләрнең берсе – су. Көндәлек тормышта судан башка хуҗалык итәргә мөмкин түгел. Җир йөзендә су булмаса, тереклек бөтенләй булмас иде.
«Елгам минем – аллам минем», «Елгаларым – тормыш тоткаларым» дигән мәкальләр халыкның елга-инешләрне, чишмәләрне илаһилык дәрәҗәсенә күтәреп олылавын күрсәтә. Шуны истә тотып булса кирәк, борынгы бабаларыбыз элек-электән авылларны урман белән капланып алган зур елга ярларына һәм аларның тирә-юненә, күл буйларына, чишмәләрдән сулар мул чыккан, җире уңдырышлы булган урыннарга салганнар. Халыкның ихтыяҗын су чыганаклары, урман кебек табигый байлыклар үтәгән. Халык көнкүреше табигать белән нык үрелеп барганга, туган ягыбызның һәр кечкенә һәм зур су чыганаклары халык хуҗалыгында киң файдаланыла.

Ата-бабаларыбыз суның кадерен белгән, зурларын һәм кечерәкләрен дә аерым атама белән йөрткәннәр. Җөмһүриятебездә Идел, Чулман, Нократ кебек мәһабәт елгалардан башлап һәр вак чишмәнең исеме бар. 

– Ә нәрсә соң ул чишмә? (Укучыларның җаваплары тыңланыла.)  

Укытучы. Татар теленең аңлатмалы сүзлегендә чишмә сүзенә мондый аңлатма бирелә. (Аңлатмалы сүзлектән чишмә сүзенең мәгънәсе укыла.) 

Укытучы. Димәк бүген сүз нәрсә турында барачак? (Җаваплпр әйтелә.) Чишмәләр ни өчен кирәк? (Җаваплар тыңланыла.) Чишмәләр ничек барлыкка килгән соң? (Җаваплар тыңланыла.)
Укытучы. Чишмәләрнең бертөрлеләре җирнең су үткәрми торган беренче катламына кадәр эрегән кар һәм яңгыр сулары үтү нәтиҗәсендә барлыкка килә. бу – өске су дип атала, ә икенчеләре җир астындагы тирәнрәк тишекләргә тула. Димәк чишмәләр – җир асты сулары.
– Россиядә җир асты сулары запасы триллион кубометрларда исәпләнә, шуның 350 млрд. кубометры файдаланырга яраклы. Хәзер аның 5%ы гына кулланыла. Ләкин бу сулардан теләсә ничек файдаланырга дигән сүзме? Юк.
– Татарстанның җир астында җир асты сулары булган берничә ярус барлыгы билгеле. Ул яруслар девон, ташкүмер, пермь системаларының һәм шулардан өстәрәк яткан мезозой һәм кайнозой эралары геологик системаларының сулы катламнарын үз эченә ала. Һәрбер ярус берничә катламнан тора, һәм андагы сулар, үзләренең химик составлары һәм суның муллыгы белән, бер-берсеннән нык аерыла. 
Яхшы сыйфатлы сулар пермь чорына карый. Алар республиканың көньяк-көнчыгыш районнарына карый. Димәк, Сарман районында яхшы сулы чишмәләр. (Чишмәләрнең сыйфаты турында уку.)
Сарман районы чишмәләре турында чыгыш.
АК ЭШЛӘПӘ чыгышы. Сарманның тарихи-истәлекле урыннары бик күп. Шулар арасында аеруча зур урынны алып торучылары – чишмәләр. Районыбызда хакимият башлыгы булып Әнвәр Залаков торган вакытта районда «Чишмәләр» программасы кабул ителеп, аларны карау, төзекләндерү буенча күп кенә эшләр башкарылды. 

Сарманны чыгып киткәндә, юлаучыларны озатып калучы бер матур чишмә бар. Ул – «Кара каршы пар чишмә». Тау итәгендә берсе каршында икенчесе урнашканга күрә исемен дә җисеменә туры китереп кушканнар. Ул бик күп кешеләрнең ял итү һәм савыгу урыны, чөнки аның cуы шифалы үзлекләргә ия дип санала. Чишмәнең шул исем белән халык теленә кереп китүе аның урнашу тәртибе буенча билгеләнә.

Сарманда минем өчен аеруча якын булган урын ул – Бүзат чишмәсе урнашкан урын. Минем бабам мин туганчы ук  үлгән булса да, үзе исән чакта чишмә тирәсен матурлау нияте белән нарат агачлары утыртып, чишмәне әйләндереп алган. Агачлар бүгенге көндә дә матур гына булып үсеп утыралар. Мин, шул чишмәгә барган саен, үземнең бабам белән сөйләшкән кебек хис итәм. Нарат агачларының шаулавы аша миңа аның тавышы ишетеләдер кебек тоела. Кызганыч, ниндидер явызлар, күңел ачып утырганнан соң, ут калдырганнар һәм нәтиҗәдә агачларның кайберләре янып харап булган. Моңа инде безнең барыбызның да җаны әрнеде. Сөендергәне шул булды: күпчелеге исән калган һәм якты хәтирәләрне сакларга ярдәм итә. Әлеге Бүзат чишмәсенең тарихы да бик кызыклы легендага нигезләнгән. Бу урында атка атланган яралы батар сугышчы туктаган булган, имеш. Аты тоягы белән типкән урында чишмә бәреп чыккан. Яралы сугышчы, чишмә cуын  эчкәннән соң, хәл кергәч, юлын дәвам иткән. Ә бу урын шул вакыттан бирле «Бүзат чишмәсе» исемен йөртә.
Истәлекләрдә чишмәләр Минзәлә елгасының башлангычы булып тора, дип язылган.

Укытучы. Дәресебез «Җидегән чишмә» җыры белән башланып китте. Бу җырның барлыкка килүе бик кызыклы. Хәзер бу турыда тыңлап китәрбез.  (Фонограммада Сара Садыйкова чыгышы тыңлатыла.)
Сара Садыйкованың Гомәр Бәширов белән бергә эшләүләре турында сөйләве.
«Зур әдибебез Гомәр Бәширов белән мине «Җидегән чишмә» дуслаштырды. Г.Бәширов миңа «Җидегән чишмә» сүзләрен тәгъдим иткәч, мин бик куандым һәм бик каты кайгыга калдым. Шундый шигъри, музыкаль сүзләргә ниндирәк көй кирәк булыр икән, дидем. Чөнки анда челтерәп аккан таулар эченнән улакка агып чыккан көмештәй саф суы да бар. Шул улакка җанкай җанашы өчен багышлап көмеш йөзек салып калдырган саф күңелле, матур авыл егете дә бар. Һәм чәй суы алып кайтырга дип иртә таңнан көмеш чулпы-ларын чыңгылдатып чишмәгә суга килгән иртәнге чыктай саф, балкып кил-гән таң кебек матур, чиста, илаһи нурлы авыл кызы – яшь кыз да бар. Ә менә шушы матурлыкларга карап торган, җем-җем итеп торган җидегән йолдыз да бар. Менә шушы образларны җыеп тасвирлый торган бай, киң, саф, матур көй кирәк. Мин ул көйне бик озак эзләдем. Үземне шул чишмә янына илтеп куйдым. Гомумән мин бик күп көйләремне кырларга чыгып, болыннарда, су буйларында, таллар арасында, кешеләрдән качып, табигать белән күзгә-күз калып, табигатьнең илаһи моңнары астында тибрәлеп, табигатьнең гүзәллегенә сокланып, йөрәгемне аңар ачып, барлык сагышларымны аңа сөйләп, аның белән серләшеп, күңелем йомшап, күңелемне бушатып, куанып, шат-ланып, зәңгәр һаваларга карап сайраган тургай кебек мин дә җырлый башлыйм. Менә шулай җырлый-җырлый, моңлана-моңлана «Җидегән чишмә» дөньяга туды. Ул җыр Гомәр Бәшировка бик ошады. Чөнки Гомәр Бәшировта халык йөрәге, халык моңы, халык шатлыгы яши. «Җидегән чишмә» Гомәр Бәширов белән безнең уртак шатлыгыбызга әйләнде. «Җидегән чишмә» көе киң адымнар белән атлап, халыклар массасына кереп китте. Без халык күңеленә керердәй җыр иҗат иткәнбез икән бу шатлык түгелмени, бу бәйрәм түгелмени?! Бу шатлык, бу бәхет безгә картаерга ирек бирми».  
Укытучы. Җырны башкаручы турында менә нәрсәләр әйтелә: (Җырчы Зөһрә Сәхәбиева турында уку.) Татарстанның халык артисткасы Зөһрә Сәхәбиева саф чишмәдәй челтерәп-чыңлап аккан ягымлы, йомшак тавышы, сылу матур буй сыны, тыйнаклыгы белән тамашачы күңелен әсир итте. «Җидегән чишмә» җыры халыкка аның башкаруында барып иреште. Татар бәгыренең иң нечкә, нәфис кылларын тибрәндергән бу моң бүген дә Зөһрә җыры булып кала.
Укытучы. Безнең Саклаубаш авылында чишмәләр юк. Мин баш агроном Рафаэль абый Мифтахов белән сөйләштем. (Ул гомере буе агроном булып эшләде, хәзер инде  вафат.) Җир асты сулары бик тирәндә урнашкан. Ләкин узган гасырның 50 – 60 нчы елларында түбән очта бер, югары очта бер кое булуы турында әйтте. Бүген Өчөйле белән Саклаубаш арасында бер-ике чишмә тибеп ята.

Укытучы. Чишмәләр турында җырлар, шигырьләр языла. (Җыр исемнәре, берничә шигырь укыла. Гөлдәния Хәйруллина башкаруында чишмә турында җыр тыңланыла. )
Укытучы. Һәр чишмәнең үз тарихы бар.
Сары эшләпә Сибгат Хәкимнең «Бер тауда ун чишмә» шигырен укый.
Кызыл эшләпә изге чишмәләр турында сөйли.

Яшел эшләпә йолалар турында сөйли.
Кара эшләпә чишмәләрне пычрату турында сөйли.
Зәңгәр эшләпә йомгаклау сүзе әйтә.

(Миләүшә Хуҗина башкаруында «Чишмәкәй» җыры тыңланыла. Чишмә суы белән сыйланалар, чәй эчәләр.)
 
       
PAGE  
8

